
大理箴

作者：崔駰　東漢

本作品收錄於《崔亭伯集》

版本信息

邈矣皋陶，翊唐作士；設為犴狴，九州允理；如石之平，如淵之清。三槐九棘，以質以

聽。罪人斯殛，凶旅斯并；熙乂帝載，旁施作明。昔在仲尼，哀矜聖人。子罕禮刑，衛

人釋艱，釋之其忠，勳亮孝文。于公哀寡，定國廣門，夐哉邈矣，舊訓不遵。主慢臣驕，

虐用其民；賞以崇欲，刑以歸忿。紂作炮烙，周人滅殷；夏用淫刑，湯誓其軍。衛鞅酷

烈，卒殞于秦，不疑知害，禍不及身。嗟茲大理，慎于爾官。賞不可不思，斷不可不虔。

或有忠能被害，或有孝而見殘。吳沉伍胥，殷割比干；莫遂爾情，是截是刑，無遂爾心，

以速以亟。天鑒在顏，無細不錄；福善災惡，其傚甚速。理臣司律，敢告執獄。

此東漢作品在全世界都属于公有领域，因为作者逝世已经超过100年，且作品于1931年1

月1日之前出版。

